
«ԷՆԵՐԳԵՏԻԿԱՅԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ

	1. ՀՀ ֆինանսների նախարարություն
	19.02.2025թ.

	
	№ 01/11-1/3373-2025


	ՀՀ ֆինանսների նախարարությունն ուսումնասիրել է ««Էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքի նախագիծը և հայտնում է հետևյալը.
Նախագծի 6-րդ հոդվածի համաձայն՝ այն սպառողը, ով նախորդ օրացուցային տարվա ընթացքում իր 6 (10) կՎ ու բարձր լարման՝ մեկ միլիոն կՎտժ սպառումը գերազանցող բոլոր հաշվառման կետերում միասին սպառել է 12 միլիոն կՎտժ-ից ավելի էլեկտրական էներգիա, պարտավոր է սույն օրենքի և շուկայի կանոնների համաձայն այդ կետերի մասով ստանալ որակավորված սպառողի կարգավիճակ: Նման կարգավիճակ չստանալու դեպքում սույն մասում նշված սպառողի էլեկտրական էներգիայի մատակարարումն իրականացվում է բացառապես երաշխավորված մատակարարի կողմից, և սպառողն այդ կետում (կետերում) սպառած էլեկտրական էներգիայի համար վճարում է որակավորված սպառողի կարգավիճակ չստացած սպառողների համար հանձնաժողովի սահմանած՝ տարբերակված սակագնով։
Միաժամանակ «Էներգետիկայի մասին» ՀՀ օրենքի 4-րդ հոդվածի համաձայն՝ որակավորված սպառողը պետք է համապատասխանի հանրային ծառայությունները կարգավորող հանձնաժողովի (այսուհետ՝ Հանձնաժողով) կողմից հաստատված շուկայի կանոններով սահմանված չափանիշներին: Հանձնաժողովի «Հայաստանի Հանրապետության էլեկտրաէներգետիկական մեծածախ շուկայի առևտրային կանոնները հաստատելու և Հայաստանի Հանրապետության հանրային ծառայությունները կարգավորող հանձնաժողովի 2017 թվականի օգոստոսի 9-ի N 344-Ն որոշումն ուժը կորցրած ճանաչելու մասին» 2019 թվականի դեկտեմբերի 25-ի թիվ 516-ն որոշմամբ որակավորված սպառողը, ի թիվս այլ պարտավորությունների, պետք է ներկայացնի նաև բանկային երաշխիք։
Խնդրո առարկա դեպքում նախորդ օրացուցային տարվա ընթացքում 12 միլիոն կՎտժ-ից ավելի էլեկտրական էներգիա կարող են սպառել նաև պետական մարմինները, որոնց նկատմամբ շուկայի կանոնների տարածումը խնդրահարույց է։ Հետևապես առաջարկում ենք «Այն սպառողը» բառերից հետո լրացնել «բացառությամբ՝ պետական մարմինների» բառերը: 
Միաժամանակ հայտնում ենք, որ ՀՀ Ազգային ժողովում նախագծերը քննարկելիս հարակից զեկուցողի թեկնածության, ինչպես նաև կառավարության որոշման կամ այլ իրավական ակտի ընդունման անհրաժեշտության վերաբերյալ առաջարկություն չունենք: 
	Չի ընդունվել։
Նախագծի ընդունման արդյունքում որակավորված սպառողի պարտադիր կարգավիճակ ստանալու կարիք կունենան շուրջ 25 սպառողներ, որոնք հիմնականում արդյունաբերական ընկերություններ են և որոնց շարքում պետական մարմիններ չկան։


	2. ՀՀ արդարադատության նախարարություն
	18.02.2025թ.

	
	№ /27.4/6624-2025

	«Էներգետիկայի մասին» օրենքում (այսուհետ՝ Օրենք) փոփոխություններ և լրացումներ կատարելու մասին» օրենքի նախագծի վերաբերյալ հայտնում ենք հետևյալը․
Նախագծով նախատեսվում է Օրենքի 47-րդ հոդվածը լրացնել նոր 8-րդ մասով՝ հետևյալ բովանդակությամբ.
«8. Այն սպառողը, ով նախորդ օրացուցային տարվա ընթացքում իր 6 (10) կՎ ու բարձր լարման՝ մեկ միլիոն կՎտժ սպառումը գերազանցող բոլոր հաշվառման կետերում միասին սպառել է 12 միլիոն կՎտժ-ից ավելի էլեկտրական էներգիա, պարտավոր է սույն օրենքի և շուկայի կանոնների համաձայն այդ կետերի մասով ստանալ որակավորված սպառողի կարգավիճակ: Նման կարգավիճակ չստանալու դեպքում սույն մասում նշված սպառողի էլեկտրական էներգիայի մատակարարումն իրականացվում է բացառապես երաշխավորված մատակարարի կողմից, և սպառողն այդ կետում (կետերում) սպառած էլեկտրական էներգիայի համար վճարում է որակավորված սպառողի կարգավիճակ չստացած սպառողների համար հանձնաժողովի սահմանած՝ տարբերակված սակագնով։»: 
Նշված կարգավորումից ստացվում է, որ որոշակի պայմանների առկայության դեպքում սպառողը պարտավոր է ստանալ որակավորված սպառողի կարգավիճակ, իսկ նման կարգավիճակ չստանալու դեպքում՝ սպառողը վճարում է որակավորված սպառողի կարգավիճակ չստացած սպառողների համար հանձնաժողովի սահմանած՝ տարբերակված սակագնով:
Նախ, նկատի ունենալով Օրենքի 4-րդ հոդվածի 1-ին մասի 25-րդ կետի դրույթները, որոնց համաձայն՝ որակավորված սպառող՝ սեփական դիմումի հիման վրա հանձնաժողովի հաստատած՝ շուկայի կանոններով սահմանված չափանիշներին համապատասխանելու հիմքով էլեկտրաէներգետիկական շուկայի օպերատորի կողմից որակավորված ճանաչված սպառող (ենթասպառող)՝ շուկայի կանոններով սահմանված առանձնահատկություններով՝ առաջարկում ենք Նախագծի 6-րդ հոդվածով նախատեսված կարգավորումները և Օրենքի 4-րդ հոդվածի 1-ին մասի 25-րդ կետի դրույթները համապատասխանեցնել միմյանց:
Ինչ վերաբերում է այն կարգավորմանը, ըստ որի՝ որակավորված սպառողի կարգավիճակ չստանալու դեպքում սույն մասում նշված սպառողի էլեկտրական էներգիայի մատակարարումն իրականացվում է բացառապես երաշխավորված մատակարարի կողմից, և սպառողն այդ կետում (կետերում) սպառած էլեկտրական էներգիայի համար վճարում է որակավորված սպառողի կարգավիճակ չստացած սպառողների համար հանձնաժողովի սահմանած՝ տարբերակված սակագնով՝ գտնում ենք խնդրահարույց, քանի որ նշված կարգավորման արդյունքում ստացվում է, որ սպառողը ոչ թե պարտավոր է, այլ նրան տրվում է ընտրության հնարավորություն: Այս առումով գտնում ենք, որ նախագիծն ունի վերանայման և լրացուցիչ հիմնավորման կարիք՝ նշվածի համատեքստում: 
	Չի ընդունվել:
«Էներգետիկայի մասին» օրենքի 47-րդ հոդվածում լրացվող նոր դրույթի և նույն օրենքի 4-րդ հոդվածի 1-ին մասի 25-րդ կետի միջև անհամապատասխանությունը կարծում ենք պարզաբանման կարիք ունի, հաշվի առնելով հետևյալը․
Ինչպես ներկայումս գործող իրավակարգավորումների, այնպես էլ առաջարկվող կարգավորման ընդունման պարագայում, որակավորված սպառողը պետք է շարունակի բնորոշվել որպես սեփական դիմումի հիման վրա հանձնաժողովի հաստատած՝ շուկայի կանոններով սահմանված չափանիշներին համապատասխանելու հիմքով էլեկտրաէներգետիկական շուկայի օպերատորի կողմից որակավորված ճանաչված սպառող (ենթասպառող)՝ շուկայի կանոններով սահմանված առանձնահատկություններով:
Մասնավորապես, ՀՀ հանրային ծառայությունները կարգավորող հանձնաժողովի հաստատած Հայաստանի Հանրապետության էլեկտրաէներգետիկական մեծածախ շուկայի կանոններով որակավորված սպառողի կարգավիճակ ստանալու համար նախատեսված են որոշակի չափանիշներ, որոնց համապատասխանությունը պետք է ապահովի հենց ինքը սպառողը, օրինակ՝ պետք է ունենա հանձնաժողովի հաստատած Հայաստանի Հանրապետության էլեկտրաէներգետիկական շուկայի հաղորդման ցանցային կանոններին համապատասխան էլեկտրական էներգիայի հաշվառման համակարգ։ Շուկայի որևէ այլ մասնակցի վրա սպառողին՝ հիշյալ կանոններով սահմանված «չափանիշներին համապատասխանեցնելու»  պարտավորություն դրվել չի կարող:
Հետևաբար, ցանկացած դեպքում, թե կամավոր, թե ի կատարումն օրենքով իր համար սահմանված պարտավորության, որակավորված սպառողի կարգավիճակ ստանալու մտադրության դեպքում, սպառողն ինքը պետք ապահովի իր համապատասխանությունը վերոնշյալ կանոններով սահմանված չափանիշներին և համապատասխան դիմում ներկայացնի շուկայի օպերատորին: Նշվածով պայմանավորված՝ անձին չի կարող օրենքի ուժով (առանց վերջինիս կողմից վերոնշյալ գործողությունների կատարման) տրվել որակավորված սպառողի կարգավիճակ, ուստի և հիշյալ հասկացության փոփոխման անհրաժեշտությունը բացակայում է:
Ինչ վերաբերում է քննարկվող սպառողների կողմից որակավորված սպառողի կարգավիճակ չստանալու հետևանքներին, ապա հարկ է նշել, որ դրանք նախատեսված են ոչ թե որպես այլընտրանք, այլ որպես ըստ էության պատասխանատվության միջոց (բացասական հետևանք, այն է՝ զրկվում են այլ մատակարար ընտրելու հնարավորությունից և սպառած էլեկտրական էներգիայի դիմաց վճարելու են ամենաբարձր սակագնով)՝ օրենքով սահմանված պարտավորության չկատարման համար, հաշվի առնելով նաև այն հանգամանքը, որ օրենքի կամ հանձնաժողովի իրավակարգավորումների խախտման համար հանձնաժողովն օրենքի 42-րդ հոդվածով սահմանված պատասխանատվության միջոցները կարող է կիրառել միայն կարգավորվող անձանց նկատմամբ, որպիսին սպառողները չեն հանդիսանում:
Անհրաժեշտ է նկատի ունենալ նաև, որ նույն մոտեցումը, օրենքում առկա՝ որակավորված սպառողի ներկայիս հասկացության պայմաններում, տարիներ շարունակ կիրառվում է նաև հանձնաժողովի 2019 թվականի դեկտեմբերի 25-ի №517-Ն որոշմամբ հաստատած Հայաստանի Հանրապետության էլեկտրաէներգետիկական մանրածախ շուկայի առևտրային կանոններով (107-108-րդ կետեր), որոնք, նշված դրույթներով հանդերձ, որպես նորմատիվ իրավական ակտ ՀՀ արդարադատության նախարարության կողմից ենթարկվել են պետական-իրավական փորձաքննության, ապա ընդունվել են, հրապարակվել և մտել օրինական ուժի մեջ, ինչով ևս հաստատվում է այդ դրույթների և նման մոտեցման իրավաչափությունը

	3. ՀՀ հանրային ծառայությունները կարգավորող հանձնաժողով
	14.02.2025թ.

	
	№ ՄՄ/34.1-Ղ4-1/640-2025

	ՀՀ հանրային ծառայությունները կարգավորող հանձնաժողովը ««Էներգետիկայի մասին» օրենքում փոփոխություններ և լրացումներ կատարելու մասին» օրենքի նախագծի, ինչպես  նաև Կառավարության որոշման կամ այլ իրավական ակտի ընդունման անհրաժեշտության մասով առաջարկություններ չունի:  
Միևնույն ժամանակ, օրենքի նախագիծը Ազգային ժողովում քննարկելիս որպես հարակից զեկուցող առաջարկվում է ՀՀ հանրային ծառայությունները կարգավորող հանձնաժողովի նախագահ Մեսրոպ Մեսրոպյանի թեկնածությունը։		

	4. ՀՀ էկոնոմիկայի նախարարություն
	14.02.2025թ.

	
	№ 09.12/2663-2025

	Հայտնում ենք, որ «Էներգետիկայի մասին» օրենքում փոփոխություններ և լրացումներ կատարելու մասին» Օրենքի նախագծի վերաբերյալ Էկոնոմիկայի նախարարությունն առաջարկություններ չունի։
Միևնույն ժամանակ հայտնում ենք, որ Ազգային ժողովում նախագծի քննարկման նպատակով հարակից զեկուցմամբ հանդես գալու նպատակով Էկոնոմիկայի նախարարությունը թեկնածություն չի ներկայացնում:

	5. ՀՀ մրցակցության պաշտպանության հանձնաժողով
	14.02.2025թ.

	
	№ /161-2025

	«Էներգետիկայի մասին» օրենքում փոփոխություններ և լրացումներ կատարելու մասին օրենքի նախագծի վերաբերյալ դիտողություններ և առաջարկություններ չկան։
Միաժամանակ, տեղեկացնում ենք, որ Ազգային ժողովում «Էներգետիկայի մասին» օրենքում փոփոխություններ և լրացումներ կատարելու մասին օրենքի նախագիծը քննարկելիս հարակից զեկուցմամբ հանդես գալու անհրաժեշտությունը բացակայում է։

